
BOLALARDAGI KAMQONLIK SABABLARI 

 

Amirqulova Mashhura Bobomurod qizi, Berdiyeva Xurshida Xasanovna 

Toshkent tibbiyot akademiyasi, Toshkent, O`zbekiston 

 

Jahon sogʻliqni saqlash tashkiloti (JSST) maʼlumotlariga koʻra, bugungi kunda dunyoda 

maktabgacha yoshdagi 47,5 foiz va maktab yoshidagi 25,5 foiz bolalarda kamqonlik uchraydi. 

Yurtimizda ham bu kasallik kichik yoshdagi oʻgʻil-qizlar orasida keng tarqalgan. 

JSST ma’lumotlariga ko’ra, bolalarning 82 foizi turli darajadagi kamqonlikdan aziyat 

chekishadi. Gemoglobinning past darajasi va turli etiologiyadagi temir tanqisligi holatlari bolaning 

aqliy va jismoniy kamchiliklariga olib keladi. Bolalarda kamqonlik kelib chiqishining asosiy 

sabablari quyidagilardir: 

-To’liq, muvozanatli ovqatlanishning yo’qligi; 

-Oshqozon-ichak trakti tarkibida temir moddasi so’rilishining buzilishi; 

-Vitaminlar almashinuvi buzilishi; 

-Parazitar kasalliklar; 

-Disbakterioz, gastrit, gastroduodenit va boshqa oshqozon-ichak kasalliklari; 

-Gormonal disbalanslar; 

-Atrof-muhit omillari: og’ir metallar bilan zaharlanish, havo, suv va oziq-ovqat 

mahsulotlari ifloslanishi va boshqalar. 

Temirga bo’lgan ehtiyoj bolalar yoshiga qarab o’zgarib turadi va balog’atga yeta boshlagach 

jinsiy omillarga ham bog’liq bo’ladi. Bolalardagi tanqislik anemiyalarni muvozanatli oziqlanish 

yordamida davolash har doim ham samarali emas, shuning uchun mutaxassislar bola organizmidagi 

mikroelementlar va vitaminlarni me’yorlashtirish uchun qo’shimcha preparatlardan foydalanish afzal 

deb bilishadi. 

Мaktabgacha yoshdagi bolalarning anemiyasi. 

2010 yilda o’tkazilgan keng ko’lamli tadqiqot maktabgacha bolalarda kamqonlik temir 

tanqisligi tufayli yuzaga kelishi va keng tarqalganligi aniqlandi: har ikkinchi bola kam temir miqdori 

tufayli gemoglobin yetishmasligidan aziyat chekmoqda. Bunday holatning etiologiyasi turlicha 

bo’lishi mumkin — lekin ko’pincha hayotning boshlang’ich davrlaridagi bartaraf etilmagan anemiya 

sabab bo’ladi. 

Maktabgacha bolalarda kamqonlikka turtki bo’ladigan ikkinchi omil ko’pincha birinchi omil 

bilan o’xshash. Yetarlicha oziqlanmaslik, oqsil (go’sht mahsulotlari) va vitaminlar 

(sabzavot) yetishmasligi, chunki tez-tez yarim tayyor mahsulotlar va shirinliklar iste’mol qilish 

natijasida bola go’sht va sabzavotlarni yeyishni istamay qoladi. Bunday holatlar faqatgina ota-ona 

tarbiyasiga bog’liq bo’ladi. 

Agar bolaning ovqatlanishi me’yorda bo’lsa va u baribir kamqonlik alomatlarini namoyon 

qilsa (terining oqligi, tez charchashi, terining quruqligi, tirnoqlarning mo’rtligi) mutaxassis 

ko’rigidan o’tish tavsiya etiladi. Har 10 ta kamqon boladan 9 tasida anemiya temir tanqisligi tufayli 

rivojlangan bo’lsada, 10% holatlarda ushbu holat turli kasalliklar va patologiyalar 

(seliakiya, leykemiya) tufayli rivojlanadi. 

